
9 月 7 日「中國人民抗日戰爭勝利紀念日」專題 

 

校長、各位老師、各位同學，早晨！我係 6C 班嘅李樹強 。 

 

我係 6C 班嘅黃錦鵬。 

 

錦鵬，你知唔知上星期四係咩日子？ 

 

我記得啊！9 月 3 日係中國人民抗日戰爭勝利紀念日。今年係抗戰勝利嘅第 81 周年。 

 

無錯。今日雖然係 9 月 7 日，但我哋仍然想藉住早會嘅時間，同大家一齊回顧呢段重要嘅歷史——

「銘記歷史．珍愛和平」。 

 

講起 9 月 3 日，大家可能會問：點解勝利紀念日係 9 月 3 日，而唔係 8 月 15 日，又唔係 9 月 1 日

呢？ 

 

好問題！1945 年 8 月 15 日，日本裕仁天皇雖然以廣播「終戰詔書」嘅形式宣布無條件投降，但呢個

只係一個廣播宣告，並冇國際法律效力。 

 

直到 1945 年 9 月 2 日，日本代表登上停泊喺東京灣嘅美國軍艦「密蘇里號」，正式簽署咗無條件投

降書。中、美、英、蘇等 9 個同盟國代表相繼簽字，接受日本投降。呢份投降書嘅簽署，先至係法

律意義上日本正式投降嘅依據。 

 

所以，9 月 3 日先係真正標誌住中國抗日戰爭勝利結束、世界反法西斯戰爭亦正式落下帷幕嘅日

子。 

 

消息傳返中國，舉國歡騰。1945 年 9 月 3 日，當時嘅國民政府下令全國懸旗慶祝 3 日。電力公司拉

響解除警報長音，輪船汽笛長鳴達 10 幾分鐘，數萬人自發參加勝利大游行。喺延安，各界軍民 2 萬

幾人齊集慶祝大會，朱德總司令發表演說，號召全國人民團結起來建設獨立、自由、富強嘅新中

國。 

 

當時中共中央主席毛澤東主席仲專門為《新華日報》題詞，寫咗八個字——「慶祝抗日勝利，中華

民族解放萬歲！」。 

 

咁 9 月 3 日係幾時正式成為法定紀念日嘅呢？1946 年，當時嘅國民政府以決議形式，正式確定每年

9 月 3 日為抗戰勝利紀念日。 



 

1999 年，國務院修訂《全國年節及紀念日放假辦法》，延續咗 9 月 3 日為抗戰勝利紀念日嘅規定。到

咗 2014 年 2 月 27 日，第十二屆全國人大常委會第七次會議以國家立法形式通過決議，確定每年 9

月 3 日為「中國人民抗日戰爭勝利紀念日」。 

 

呢場戰爭對中國嚟講意義非常重大。抗日戰爭係近代以來中國反抗外敵入侵第一次取得完全勝利嘅

民族解放戰爭。從 1931 年九一八事變開始，到 1945 年勝利，中華民族經過咗 14 年嘅艱苦抗戰。 

 

呢個勝利，成為中華民族走向振興嘅重大轉折點，為實現民族獨立同人民解放奠定咗重要基礎。中

國人民為世界反法西斯戰爭嘅勝利作出咗巨大貢獻同民族犧牲。 

 

我哋生於和平年代，冇經歷過戰爭嘅烽火，但正正係咁，我哋更加要珍惜今日嘅安寧。呢份安寧，

係先人們用鮮血同生命換返嚟嘅。 

 

有句話叫「忘記過去就意味著背叛」。呢場戰爭帶嚟嘅傷痛同教訓，我哋唔可以忘記。 

 

全國人大常委會喺 2014 年嘅決定入面指出，確立呢個紀念日，係為咗「牢記歷史，銘記中國人民反

抗日本帝國主義侵略的艱苦卓絕的鬥爭，緬懷在中國人民抗日戰爭中英勇獻身的英烈和所有為中國

人民抗日戰爭勝利作出貢獻的人們」。 

 

作為中學生，我哋可以做嘅，就係好好學習、認識歷史。認識歷史唔單止係課本上嘅知識，更係對

先輩嘅尊重。 

 

記住歷史，唔係為咗延續仇恨，而係為咗守護和平、珍惜當下、建設未來。 

 

我哋作為香港嘅年輕一代，要將先烈嘅愛國精神薪火相傳，為實現中華民族偉大復興而努力。 

 

我地今日既分享到呢度！  

多謝大家！ 


